
РЕЦЕПЦИЈА НА СРПСКАТА ЛИТЕРАТУРА ЗА ДЕЦА ВО МАКЕДОНИЈА

Во овој труд, преку неколку репрезентативни примери, ќе се разгледува застапеноста, степенот на прифатеност и значењето на литература од класични и современи автори од српското јазично подрачје. Оваа литература денес е застапена во наставните планови и програми за основно и средно образование во Р. Македонија. Творештвото за најмладите се изучува и на Педагошките и Филолошките факултети, во склоп на предметот „Книжевност за деца“. Во наставните програми неизоставен воспитно-дидактички елемент е поезијата на Јован Јовановиќ Змај, потоа поезијата на Љубивое Ршумовиќ, бајките на Гроздана Олуиќ, поезијата на Мирослав Антиќ, творештвото на Милутин Ѓуричковиќ, поезијата на Десанка Максимовиќ, творештвото на Весна Алексиќ, поезијата на Миомир Милинковиќ. Сите овие и ред други дела од српски автори се мошне застапена и често читана  лектира меѓу децата во Р. Македонија. Без сомнение, причина за тоа е фактот што се работи за литература која е блиска по дух и сензибилитет со оној на најмладите читатели во Р. Македонија. 

Книжевниот збор посветен на најмладите независно од кое говорно подрачје потекнува е драгоцен и уникатен како бисер. Иако секоја литература во себе носи нешто свое, сепак таа силно одекнува насекаде и ги руши сите бариери и граници.  Литературата за деца од српски автори денес е застапена во наставните планови и програми за основно и средно образование во Р. Македонија. Творештвото за најмладите се изучува и на Педагошките и Филолошките факултети, во склоп на предметот „Книжевност за деца“. Притоа, најчесто застапени автори се Јован  Јовановиќ Змај, Љубивое Ршумовиќ, Мирослав Антиќ, Александар Поповиќ, Петар Паиќ, Милован Глишиќ, Милутин Ѓуричковиќ, Десанка Максимовиќ, Весна Алексиќ, Миомир Милинковиќ, Драган Лакичевиќ и многу други.
Збирката кратка проза од Милутин Ђуричковић насловена како Приче за царског престола,
 а објавена од Libro company во 2008 година, не претставува новина во литературата за деца во однос на сето она што претходно го има напишано овој автор за читателите од помалата возраст. Она што е ново во оваа збирка е разновидноста на материјалот во неа, кој е поделен во четири дела.

Во првиот дел се поместени седумнаесет кратки прозни творби кои слободно можат да се наречат раскази, вториот дел го сочинуваат дванаесет легенди, во третиот дел ќе сретнеме петнаесет приказни, сказни и цртици, а последниот, четвртиот дел е збирка од шест кратки творби, меѓу кои има басни, бајки, алегории и параболи, и што ли уште не. 
Првиот дел донесува приказни со реалистична содржина, во кои авторот се навраќа кон своето детство. Како иницијален импулс за навраќање во минатото ќе му послужат сосема обични настани од неговото детство, луѓето кои ги среќавал и чии судбини ги знаел, предметите на најблиските кои и ден-денес во него будат низа емоции, првите детски симпатии, итн. Така, на страниците на оваа интересно конципирана книга, ќе сретнеме продавачка на цвеќе, цигански черги, улични свирачи, мали немирковци на летен распуст, ловџии-фалбаџии, неснаодливи разбојници и итри крадци, осамени бабички, просјаци, продавачи и сл. Истовремено, овде ќе го најдат своето место и сите оние нешта кои имале важно место во животот на детето – старото јаболково дрво, татковата чанта, сушата која се заканува да уништи сè пред себе, но овде ќе се сретнат и сите оние работи кои се составен дел од детскиот свет во училиштето – буквите, броевите и интерпункциските знаци.    
Вториот дел ни донесува дванаесет кратки приказни-етиолошки легенди, во кои се провлекува некој трагизам при толкувањето на настанокот на одредени животински видови, растенија, видови цвеќиња. Митолошките елементи се евидентни при објаснувањето на настанокот на еленот, змијата  (Уклета љубав, Змија, Слепи мишеви), тревите, трските, потоците (Пастир и пастирица, Извор), цвеќињата мајчина душица, бела рада и ружа (Две сестре, Ружа), инсекти (Свитац), ореовото дрво (Орах). Сите приказни се засновани на креационите космогониски митови, односно верувањето дека космосот и сè во него е волја на еден бог. Бог (Господарот на животните) е тој кој на змијата ѝ го дарува смртоносниот отров за одбрана од другите животни. Творецот на небото се сожалил на слабото и тенко стебло на оревот, па му дарил цврста и тврда кора, Богот на морето им дарува бисерни школки на сиромашните рибари и со тоа им овозможува удобен живот, Богот на ветровите се покажува лут и одмаздољубив кон луѓето, итн. Овие космогониски приказни се раскажани на начин кој им е близок на децата, интересен, сликовит, но нивната најголема вредност е што стилот е  приспособен на детската возраст. Тоа се приказни кои на интересен начин им даваат сознанија на децата, ненаметливо ги поучуваат на благородност, слога, трудољубивост...

Во третиот дел од книгата Приче са царског престола, преовладуваат сказните, во кои како ликови ќе се сретнат типичните ликови за нив: џинови, самовили, цареви, принцови и принцези, сложни и чесни браќа. Секоја приказна/сказна е носител и глорификатор на некоја длабока животна порака и мудрост. Најчесто се глорифицира: мудроста, трпеливоста, благородноста, храброста, трудот, слогата, промисленоста, трезвеноста, итн. Наспроти тоа, се осудува скржавоста, лагата, кражбата и сл. На ваква поврзаност со сказната укажува и регистерот на типични реквизити од неа: волшебни предмети (секира која сама сече дрва), златно јајце кое носи големо богатство, итн.  

Во четвртиот дел од книгата, авторот преку шест кратки цртици повторно ги глорификува позитивните особини преку нивно прикажување во односите меѓу животните, меѓу луѓето и животните и сл. Секоја мала приказна носи огромна порака и претставува своевидна едукација на младите читатели.  

Збирката Приче са царског престола, Милутин Ђуричковић претставува огромно богатство за книжевноста за деца. Кратките раскажувачки прозни творби, кои можат да се наречат и цртици и записи, се со сказновидна, реалистична или фантастична нотка. Авторот на еден ненаметлив, дискретен, но сугестивен начин, ја користи митолошката матрица, ја доработува, развива, за на крај преку неа да ја излее некоја животна вистина. Тој како да си поставил задача преку овие творби да ги негува и развива доблестите кај младите поколенија. Тоа останува како крајна и трајна вредност на ова интересно конципирано дело. 

Уште една збирка поезија која нѐ воведува во "детското царство" е онаа на Миомир Милинковић, насловена како Краљевство за детињство.
 Педесет и четирите песни, поделени во 5 циклуси, насловени како Домаће, Несташне, Природописне, Временске и Краљевске, се индикативен пример за литература која не само што пишува за детството, туку таа буквално извира од детството. Изгледа како воопшто да не му било тешко на авторот да ја напише, затоа што како што вели и самиот ,,А успомене бледе/Једино у нама/Остаје/Велико/Невино/Дете“ (Милинковић, 2009: 16). 

Стихозбирката говори за пределите на детството каде детската фантазија ја има моќта да ги оживотворува предметите, каде е потребен само еден мал импулс, па старата када да се претвори во пиратски брод, а детето во пират. Со помош на фантазијата детето доживува најразлични авантури, оди на пат околу светот, ги запознава морските и океанските длабочини, во потрага по авантура заминува и во џунглата каде може да се скроти страшниот лав. Во својата фантазија, детето е и голем хуманист, затоа што покажува готовност одново да го соѕида светот и на гладните деца ширум светот да им дари топол леб. Детето ја согледува  несовршеноста на овој свет и покажува дека е подготвено да го промени на подобро. Но, неговата желба не запира тука, на Земјата. Хуманистичката идеја добива многу пошироки, универзални димензии. Детето посакува да се нурне и во Космосот, за и таму да посее, да создаде поубав свет.  

Авторот не го изставил и животинскиот и растителниот свет, кој е неделив од детскиот. Во циклусот песни насловен како Природописне, Миомир Милинковић успешно кореспондира со овој свет кој живее насекаде околу детето. Притоа, преку интересни приказни за животните и растенијата (Печурка, Принова, Ди-во-коз, Прасићи, Змијина кошуљица, Три гуске, Пас и мачак, Глиста) авторот на хумористичен начин им објаснува многу работи на децата, на пример, за потеклото на вечното непријателство меѓу кучето и мачката, за менувањето на змиината кошулка, итн. Во циклусот песни Временски, поетот се обидува на децата да им ја приближи природата со сите нејзини појави и законитости, но повторно на шеговит и интересен начин. Токму затоа, караницата на немирните морски бранови е слична на една обична караница меѓу две другарчиња. На сликовит и поучен начин се прикажани особеностите на годишните времиња. И не само тоа. Сиот тој свет на природата кој кипти и врие од живот се поврзува со светот на животните. А природата и животните се светот во кој децата се  чувствуваат свои. Песни од таков тип се: Временска прогноза, Недељна прогноза, Годишња прогноза, Мај, Лето, Летње вече и др.

Во последниот циклус од оваа збирка, насловен како Краљевске,  авторот повторно нѐ води во царството на играта, смеата, ведрата страна на животот. Во тоа царство, приказните стануваат дрвја на чии гранки растат банани, урми и чоколади, заради што и децата се нивни чести гости. И, се разбира, кралот на едно такво кралство е во согласност со сеопштото живеење во кралството. Не е тешко да се насети дека детето е кралот на тоа кралство на жизнерадосниот однос кон животот.

И творештвото на Александар Поповиќ е застапено во библиотеките во Р.Македонија и овде се мисли на романи, раскази и радио и тв-драми.  Притоа, како задолжителна лектира во одделенската настава е романот Судбината на еден Чарли, 
 во кој авторот ги воведува малите читатели во светот на животните, кои се однесуваат сосема како и луѓето. Умешноста на авторот овде е реализирана преку постапката на антропоморфно поетско прикажување на светот на животните. Авторот тргнува од реалниот живот, од реални вистини за животот кои веќе им се познати на децата, но навлегува подлабоко во сферите на малите, ситни нешта со големи доблести и вистини. Мачорот Чарли пројавува особини како и секој обичен човек: жед за авантури, копнее по љубов и внимание, има нежни чувства кон луѓето кои се грижат за него, и на крај, кога веќе е остарен и немоќен, единственото што го посакува е мирен пензионерски живот по животот исполнет со возбуди. 

И еден друг роман од Александар Поповиќ е достапен на младата македонска читателска. Се работи за романот Девојчица у плавој хаљини,
 кој делумно припаѓа на ониричката фантастика, затоа што главната хероина Мила има низа доживувања на полето на сонот, настанат како резултат на траума. Оваа фантастика е оној „кероловски тип на фантастика, близок кон шаховската, ирационално несвесна претстава за светот, предметите и луѓето“ (Китанов, Марјановиќ, 2007: 54). 
 Пределот на сонот, како сам на себе цел, е предмет на посебен тип фантастика, именуван како "ониричка фантастика". Во теориската литература под поимот "ониричка фантастика" се подразбира „оној тип на фантастичен дискурс чија основна содржина е добиена од подрачјето на сонот“ (Капушевска-Дракулевска, 1998: 140).
 На тој начин, сонот е само „помошно наративно средство во постигнувањето на фантастични ефекти преку поместувањето на границата меѓу сонот и јавето, т.е. нивно заедмно мешање“ (Георгиевска-Јаковлева, 2001: 160-161.).
 Во изместената реалност која се создава, малата Мила сонува за еден поубав свет, свет во кој нема лутина и караници: „Девојчицу која лети с крова на кров...и тако улази у све куће, у све станове...А неки људи су се у кућама посвађали, неки су много љути...Али где год та девојчица долети –сви се помире...И тако се сви мире...И цео град се помири...И нико више није љут....Сви су весели...“(Поповиќ, 1964: 69-70). Сонот на Мила е не е само желба за надминување на караниците меѓу луѓето во нејзината зграда, туку во тој контекст ова дело е сон за универзална љубов и разбирање меѓу луѓето на целата планета и како такво придонесува за развивање и негување на хуманите вредности кај младите генерации.

Една од тие хумани вредности меѓу луѓето секако е љубовта. Љубовта има кардинално место во романот наменет за млади на Гроздана Олуиќ - Гласам за љубов.
 Љубовта е присутна во односите меѓу момчето-средношколец Слободан Галац и Рашида, четиринаесетгодишна девојка од турско потекло. Семејството на Галац е распарчено и тој е непожелен во новото семејство на мајка му. Тој ќе ја пронајде љубовта кај Рашида, иако тоа наидува на потсмев кај другите. И, заради една сосема банална причина (поправање на оценки), Слободан, Рашида и другите, решаваат да создадат илузија за можна љубовна врска меѓу професорката по физика во одминати години, Меланија и професорот по фискултура – Маркота. Слободан е изненаден од рефлексијата која тие грижливо напишани писма ја имаат врз преобразбата на ликот на Меланија. Под влијание на новороденото љубовно чувство во душата, нејзиниот лик светнува и од сив преоѓа во речиси убав. И Бароницата со пореметен ум живее со љубовното чувство од минатите времиња и постојано пее некакви дамнешни, подзаборавени песни за љубовта.

И, на крај, во име на љубовта, Слободан ја започнува потрагата по Рашида, или поточно кажано, потрагата по љубовта.

Романот Бомба во бело кафе од Драган Лукиќ
, иако е со тематика од времето на Втората светска војна, сепак го третира феноменот на детството на поинаков начин. Војната не е прикажана со страшни и ужасни слики, туку се третира низ призмата на детските игри, кои оддеднаш добиваат поинаква физиономија. Децата ја сфаќаат војната како зло, затоа што: ,,Војната е насекаде околу нив, дека им ги одземаат игрите, соништата и желбите“ (Лукиќ, 1974:16). Но, децата не се предаваат и не дозволуваат и ним војната да им ги одземе игрите. Затоа, децата од романот (Гидра, Малиот Ацо, Рацо Жацо, Јовица, Ацо Крајцарица и др.) ја користат секоја прилика за игра, па макар таа игра да е и со мечовите од дезертерите, или кога вистинскиот фудбал ќе биде заменет со фудбал со копчиња.  Набргу потоа, детските игри пак ќе ја променат својата физиономија и сè повеќе заличуваат на воени игри. Заради нивната желба да оформат воена ескадрила, оддеднаш метлите на нивните мајки ги губат своите рачки, за да целата таа ескадрила биде фрлена во оган со доаѓањето на зимата и недостигот на дрва за греење. Неосетно, децата застануваат на страната на отпорот против Германците, и иако возрасните ги кријат сите активности од нив, тие самите ќе преземат низа акции, како крадење на гас-маска, спасувањето на Циганите од нивното маало од екстрадиција во логор, игра во близина на Германците која е само параван за стражарење и набљудување на Германците, итн. 

Драган Лукиќ
 е застапен и со збирката раскази Од левиот џеб каде се опфатени сите сегменти од животот на урбаното дете. Бидејќи е поет на современото детство, на големиот град, како задолжителен фон се јавуваат градските улици,  тролејбусите, трамваите, кондуктерите, а среде сиот тој метеж – детето и неговиот љубопитен однос кон природата, животните, училиштето, семејниот живот и играчките.
Силни патриотски навеви се чувствуваат и во збирката раскази Фантазијата на сите Гавриловиќи од Петар Паиќ
. Првата половина од ова дело е раскажување на животната врвица на Стеван Гавриловиќ, еден предок на семејството Гавриловиќ кој на студирањето во Русија, животот го завеал по лоши патишта, заради што неговиот татко се откажал од него. Потоа, оддалечен од родната грутка и отуѓен од семејството, судбината сосема се поиграла со него и го завлекла во сите можни балкански и европски војни, по што сосема следува неговиот крај во Франција. Меѓутоа, она што ги воодушевува неговите потомци се неговите писма, исполнети со херојски подвизи и јуриши против секаков вид поробување. Тоа негово херојско држење и стоицизам, макар понекогаш и преувеличени од потомците, сепак влијаат инспиративно и придонесуваат за јакнење на патриотскиот дух кај младите генерации. 
Романот Горановиот дневник од Зоран Станоевиќ
 е единственото дело од овој автор во библиотеките во Р. Македонија. Романот е напишан во вид на дневник, кој го води момчето кое штотуку зачекорува во пубертет. Во времетраење од една година, низ оваа пишана "младешка историја", авторот верно ги следи мислите на младиот човек поставен пред секојдневните, но за него нови дилеми: ,,Можеби тоа ќе ми помогне да ја расветлам таа тајна за животот, која секојдневно го учи човека на нешто, а човек не знае што“ (Станоевиќ, 1990:122).  
Десанка Максимовиќ е застапена со нејзината антологиска збирка поезија Чудо во полето, но и со романот Прадевојче
, кој третира тема од праисторијата. Овој роман ќе ги пренесе децата во еден поинаков свет од пред 30.000 години, свет во кој „ловците во Белите пештери ретко се шегувале“, свет во кој пријателството меѓу луѓето и мајмуните е нормална работа, можеби затоа што „у Белим пећинама није било домаћих животиња да би их хватала и на силу им наметала своју нежност“ (Максимовић, 1983:133)
Милован Глишиќ
 во библиотеките ширум Македонија е застапен најчесто со збирката раскази Грутка шеќер, во која авторот мошне сугестивно зборува за животот на селаните, суровата стварност на селскиот живот и мака, за ограбувањето на народот од страна на властите и лихварите, меѓутоа зборува и за народната мудрост и снаодливост, со која ги жигосува и "камшикува" ненаситните лихвари, попови, трговци, капетани и сличните на нив. 
Сите овие, и други автори се присутни во бројни „Антологии“ од разни приредувачи како Душан Радовиќ, Воја Цариќ, Милован Витезовиќ и др.
На крај, останува впечатокот дека српското творештво за деца и млади, сепак е слабо застапено во училишните, гратските, факултетските или универзитетските библиотеки во Р. Македонија. Притоа, забележливо е дека и она што им е достапно на младите читатели е со постар датум на објавување. Поразителен е фактот дека на рафтовите во библиотеката ретко може да се сретне нешто што е објавено по 1990 година. Не навлегувајќи во причините за ова, се надевам дека овој труд ќе биде поттик не само за авторите, туку и за преведувачите и издавачките куќи да се зафатат со една хумана акција – за побогато снабдување на библиотеките ширум овие простори со дела посветени на младата  генерација, со што ќе се придонесе за развивање на поголем интерес за литература за деца и млади од соседните држави, а воедно ќе се придонесе и за зголемување на интересот за книгата како медиум, независно од која држава доаѓа.
Reception of Serbian children’s literature in Macedonia

Abstract: In this paper through a number of representative examples we will have an insight into the presence, the degree of acceptance and the significance of the literature of some classical and modern authors from the Serbian speaking area. Today, this literature is present in the educational plans and programs for primary and secondary schools in the Republic of Macedonia. Children's literature is studied on the Faculties of Pedagogy and Faculties of Philology, included in courses such as "Literature for children”. One of the most common educational-deductive element in the educational programs is the poetry of Jovan Jovanovic Zmaj, the poetry of Ljubivoe Rshumovic, Miroslav Antic, Miomir Milinkovic, the fairytales of Grozdana Oluic, the works of Milutin Gurickovic, the works of Vesna Aleksic. All of these and many more great works from Serbian authors are present and widely read among the children in Macedonia. Undoubtedly, one of the reason being the fact that this literature is close to the spirit and sensibility of the children and youth readers in R. Macedonia.

